VI VED SKULEN ØNSKJER ALLE EIN GOD SOMMAR
VEL MØTT ATT TIL HAUSTEN! 

25.06.10
Eit skuleår er over!
.....og vi går inn i ein periode med ombygging/rehabilitering! Alle klasserom er klar til elevane kjem att. Det vert trangt, men det skal gå fint. På kontoret er vi trengt saman også. Rektors kontor vert mellombels delt av og Aud, sekretæren vår, har flytta ut frå sitt kontor og gitt plass til 4 lærarar på det kontoret. Aud får nytt rom avdelt frå rektorkontoret. 
Framdrift av ombyggings-/rehabiliterings-prosjektet:
Tilbodsrunden er over og Straume Mesterbygg har fått kontrakten. Dei formelle tilhøva som må på plass, er truleg klare til ca 01.07.10. Vi håpar at dei kjem i gang straks etter dette og har fått grunnarbeidet med spenging osv. unna til vi kjem att etter sommaren! Vi ønskjer dei lukke til!
Oppstart torsdag 19. august:
1.-4. klasse tek til kl 08.55 som dei har gjort. 1. dag er ferdig kl 11.20
5.-7. klasse tek til kl 08.25. Dei vil vera ferdig 1/2 time før dei minste, men ventar og tek buss saman med dei ca 11.30 denne første dagen.
Sommar-SFO: 
SFO er open til utgangen av veke 26 (02.07.) og opnar att 02.08. og held fram til 13.08.
Ferielukking på kontoret:
Kontoret har ferielukking i  juli og fram til 10.08. I ferietida må ein ta kontakt med skuleavdelinga på Rådhuset, tlf 55096000.

15.06.10
Tyssøytur for 1.-4.klasse i morgon.
Elevane møter til vanleg tid, og avreise frå skulen vert kl 09.00. Sjå elles info-skriv i ranselen!
Avslutningsfest for 7.klassane.
Festen for 7.klassane vert i regi av klassekontaktane, som vanleg, måndag 21. Dette har vore fine festar gjennom åra og ein god tradisjon, verd å ta vare på! Vi ser gjerne på dette som eksamensfest sjølv om kvar enkelt ikkje får vitnemål individuelt. Det første kapitlet i utdanninga til eleven er ferdig!
Sommarframsyning for 1.- 4.klasse tysdag 22.06..
Småskuleklassane har planar om å følgja opp det som no ser ut til å bli ein tradisjon: Sommarframsyning i kulturhuset! Førebuingane har vore godt i gang i lengre tid. Vi startar kl 17.30 med første framsyning og kl 19.00 med den andre. Framsyninga tek ca 1 time.
General-prøve for dette arrangementet vert same dagen og varer til kl 13.00. FAU hjelper oss med buss-transport. Elevane går av bussen på veg heimover. Elevar frå Ebbesvik følgjer bussen tilbake til skulen og tek bussen som går kl 13.40 herifrå. Føresette må då merka seg litt seinare dag denne dagen.
Fortauet vert ferdig!
Alle gler seg over at det no er ny, fin asfalt mest til Arefjorskrysset! Fortauet held dei på med nett no, og det vert nok ferdig før skulestart! Det blir då ikkje gratis buss frå Arefjord, Skogedalen og Storevarden lenger etter ferien.
Avslutning av skuleåret.
Onsdag 23.06. er siste skuledag dette skuleåret. Elevane er ferdig med undervisning kl 11.20 og buss går ca kl 11.30.
07.06.10
Årsmøte i FAU:
Her finn du referat frå årsmøtet 11.05.2010 

31.05.10
Samarbeidsutvalsmøte 27.05.10:
SU gjorde i dette møtet vedtak om å endra skuledagen for 5.-7.klasse slik det er skissert under dato 11.05.10. Det blei og bestemt at leksehjelp til hausten vert med 1 time etter skuletid: 3.-4.klasse måndag og onsdag. 1.-2.klasse tysdag og torsdag. Formelt er dette ei lovendring som må gjennom Stortinget, og komiteen for slike saker vedtok at leksehjelp vert innført frå hausten, sjå lenke her.
Referat frå SU-møte 27.05.10 finn du her.
Til lukke med grunnlovsdagen! 

12.05.10
Førskuledag våren 2010:
Den 03.06.10 kl 13-14.30 inviterer vi til førskuledag her på Brattholmen. Alle foreldre med elevar som har skrive seg inn til skulestart hausten 2010, er velkomne! Sjå invitasjonen her!
FAU-møte 11.05.10
Du finn referat frå møtet her! 

11.05.10
Utbygging/rehabilitering:
Det var anbodssynfaring her på skulen i går med mange frammøtte! Arkitekt Tveit tok oss gjennom bygget og prosjektet. Frist for å koma med anbod er sett til 11.06.10. Det er i hovudsak 2. etasje som vert endra, og dei endelege teikningane over denne etasjen finn du her. Saka skal formelt gjennom ein byggesaksprosess, men i all hovudsak vert nok det endelege resultatet slik teikningane no viser sidan føringane frå Kommunestyret er så tydelege.
Omlegging av skuledagen for 5.-7.klasse:
For å få til ei forsvarleg drift med tanke på uteområde og tumleplass for elevane, gjer skulen framlegg til SU om at 5.-7. klasse startar ein halv time tidlegare, kl 08.25. Desse klassane vert då ferdige om dagen ein halv time før no. SU tek avgjerd om dette i møte 27.05.
Skuleruta for 2010-11 for vår skule 
er no på plass under overskrift til venstre! (Sjå elles oppslaget 15.03.10) 1. skuledag etter ferien vert 19.08.10.
Kontaktlærarar skuleåret 2010-11:
1a: Gro Anita Hindenes
1b: Lill-Maren Kaspersen
2a: Rita D. Rosnes
2b: Jannicke Økland
3a: Kari Skogestad
3b: Bente Bildøy
4a: Bergljot G. Aannerød
4b: Reidun Tyssøy
5a: Kjersti Ness
5b: Sissel Aakre
6a: Ole Ekornes
6b: Cecilie Dahl
7a: Eli Marit Hansen
7b/c: Harald Lunde/Eva Bergersen

29.04.10
Leksehjelp frå hausten:
Stortinget vil denne våren vedta at alle elevar i 1.-4.klasse skal få tilbod om frivillig og gratis leksehjelp på skulen. Form og innhald er ikkje formelt klart før dei endelege vedtaka er gjorde. Då vil vi koma tilbake til meir informasjon. For den som er spesielt interessert, sjå lenka her. Men vi lyt førebu ordninga med leksehjelp alt no for å få alt på plass til hausten. Det gjekk difor ut påmeldingsinfo til alle i 1.- 4.klasse måndag denne veka med svartfrist 07.05. Kopi av påmeldingsinfo med skjema finn du her. 
Referat frå FAU 21.04.10 finn du her.
Årsmøte i Foreldrerådet:
Det er kalla inn til årsmøte i Foreldrerådet 11.05.10 kl 19.30. Dette er eit møte som alle føresette er inviterte til, og det viktigaste møtet om året der FAU legg fram årsmelding og rekneskap m.a. FAU er og ope for innspel av ulik art av saker som foreldra gjerne vil at FAU skal arbeida med. FAU er samansett av klassekontaktar, ein frå kvar klasse, og val av styre er såleis berre ein formalitet etter at retningslinjene for FAU vart endra sist haust.
Trafikk-gruppa:
Trafikkgruppa har ei flott heimeside, sjå lenke oppe på denne sida! Her kan du følgja med på utviklinga i trafikksituasjonen i alt som har med skulen å gjera, m.a. det STORE prosjektet i høve til fortau frå Storskaret og hit ned! 
20.04.10
Utbygging/rehabilitering: 
Dei endelege teikningane tek form i desse dagar, og byggesaka er under utforming. Samstundes arbeider kommunen med reguleringsplan for heile området, og der ligg det inne at ny parkeringsplass for skulen vil liggja nord for skulen i framtida. Reguleringsplanen vert truleg vedteken seint på året.
Romsituasjonen på skulen neste år: 
Personalet vil strekkja seg langt for å få til smidige ordningar i høve til den tida skulen er under utbygging. Vi vil ikkje be om brakkar, men vil "rydda plass" ved omdisponering av rom i den delen som ikkje vert ombygd komande år. Ingen elevar skal heller mellombels måtta gå til andre skular. 
Sommar-SFO vert også i dei vanlege lokala i første etasje.
FAU-referat:
Dette finn du no her. 

26.03.10
Skisseprosjektet er godkjent!
Kommunestyret godkjente skisseprosjektet i møtet i går kveld. Ny revisjon av teikningane etter innspel i høyringsrunden finn du her: 1. etasje, 2. etasje. Teikningane er under utvikling!
Det blir no ei stor utfordring for oss å få lagt til rette for undervisning i året som kjem. Uteområdet vårt vil bli sterkt avgrensa på same tid som ein stor del av bygningsmassen vil vera under bygging.

25.03.10
Møtereferat frå FAU-møtet 17.02.10
Du finn referatet her!
Førsteklasse hausten 2010/11:
Det vert ein nynorsk-klasse med 18 og ein bokmålsklasse med 23 elevar i 1.klasse til hausten. Bokmålsklassen får 2 pedagogar sidan elevtalet er over 18.
Rehabilitering av skulen:
Saka skal opp i Kommunestyret i kveld. Du finn saksførelegget her!
Vi håpar at Kommunestyret godkjenner skisseprosjektet og at prosessen kan gå vidare etter oppsett plan. 

15.03.10
Skulerute for 2010-11 vedteken i SU-møtet 09.03.10:
Planen for neste år avvik frå skuleruta til Fjell kommune. Endringane er små, men viktige: Planleggingsdagen 17.09.10 vert undervisningsdag og skulestart flytta til 19.08.10. Planleggjingsdagen 04.02.11 vert undervisningsdag og 16.05. vert elevfridag. Du finn skuleruta her.
Reviderte ordensreglar med konsekvensar ved brot:
Samarbeidsutvalet vedtok også nye ordensreglar, samt konsekvensar ved brot på desse i møtet 09.03. Du finn Ordensreglane for Brattholmen her. Konrekvensar ved brot på reglane finn du her!
Høyringsuttale til utbyggingssaka:
SU vedtok høyringsuttale i samband med rehabilitering/utbygging av skulen i møtet 09.03. Uttalen peikar på ein del viktige sider ved utbygginga som SU meiner skissa ikkje tek nok omsyn til, samt ein deil innspel som går på at denne utbygginga skal vera berekraftig for ein god del år framover. Du finn heile uttalen her! 

09.03.10
Endringar i SFO-vedtektene frå 01.04.2010 (sjå lenka her!):
Komite for Drift vedtok i møte i februar ein del viktige endringar i vedtektene for SFO-tilbodet i Fjell: 
- Alle barn i 1.- 4. klasse får plass etter søknad. 
- Det er nok å søkja om plass ein gong og ikkje kvart år. Barnet har då plass til barnet går ut 4. klasse eller at plassen vert sagt opp. Det er 3 mnd oppseiingsfrist. Alle som har plass i SFO per 01.04.2010 har m.a.o. automatisk plass ut 4. klasse.
- Søknaden er bindande og har frist 1. april. Dette betyr at det ikkje vert sendt ut stadfesting av plass.
Søknadsskjema finn du her. Dette blir og sendt ut i papirform til alle som no ikkje har plass. 

08.03.10
Ny påloggingsside for læringsplattformen vår, It's learning (ITL):
ITL er flytta bort frå dei servarane vi har brukt til no og over til ITL sine eigne servarar. Dette skal gi betre stabilitet for heile systemet. Vi håpar at føresette og elevane våre også opplever dette positivt! Lenka er oppdatert øvst på denne sida! 

23.02.10
Vinterferie neste veke: 
I veke 09 er det vinterferie i år. Vi satsar på mykje sol og snø og ønskje alle ei fin veke!
Vinterferie-SFO er open som vanleg og 19 elevar kjem til å ha det kjempegøy der den veka!
Framhald av gratis-buss til Ebbesvik-området: 
Ordninga med gratis skulebuss for elevane i dette området vil halda fram etter vinterferien og fram til påskeferiestart, 26.03. Dette gjeld då alle elevar også innover mot Snekkevik så lenge arbeidet med fortauet ikkje er ferdig. 

19.02.10
Trygg nett-surfing for barn:  
Det er viktig at vi vaksne er i stand til å skapa gode haldningar hos elevane i høve til nett-bruk. I neste veke får alle føresette med elevar i 4. og 5. klassane heim ei mappe om dette. Her er det og med rettleiing til deg som føresett. Her er to nyttige sider: Trygg bruk. Du bestemmer! Barnevakten. 
Innskriving vert ikkje gjennomført lenger: 
Det vert ikkje innskriving i Fjell kommune frå og med i år. Det vil bli sendt ut elev-skjema for innskriving av elevar som vanleg, men no skal desse sendast tilbake til skulen i konvolutten som vert sendt ut saman med skjemaet. Skjemaet kan du og skriva ut her og fylla ut for innsending. I samband med førskuledag i mai vil det bli halde informasjonsmøte for føresette om skulestart. Info om dette vil koma i spesiell invitasjon til førskuledagen!
Telefonnummer:  
Fjell kommune har ei ordning med at telefonsystemet frå tid til annan vil velja å ringja ut via eit mobilnr. Vi har opplevd at slike nummer er blitt avvist når vi ringjer. Dette er dei mobilnr som kan dukka opp på telefonen din: 91191883, 46951589, 94175253, 91241035, 91241132, 94160259, 94173946, 91175398. Dersom du ser at det blir ringt frå eitt av desse, kan det vera frå skulen! 

10.02.09
Brattholmen skule - rehabilitering/utbygging: Komitè for Drift vedtok å leggja ut skisseprosjektet på rundt 32 mill. for rehabilitering/utbygging av skulen på høyring i møtet i går kveld! Dette er godt nytt! Sjå omtale av saka her!
Skisseprosjektet finn du her: 1. etasje  -  2. etasje  -  fasade  -  utvikling av området. No er vi inne i ein høyringsrunde der alle involverte instansar vert bedne om innspel!
FAU, referat frå møte 20.01.10:
Referat frå dette møtet finn du no i menyen til venstre!
Kaotisk trafikk-situasjon framleis:
Det er stadig farleg å ferdast langs vegane i området p.g.a. anleggsarbeidet! Dette gjeld i særleg grad gåande! Sjølv om det tek til å lysna i veret, er det viktig at alle hugsar REFLEKSEN! Dei av lesarane som har ungdomskuleelevar som går på Danielsen, kan også godt ta ein runde i heimen om temaet! Det er farlege situasjonar kvar dag og altfor lite refleksbruk!
Elevar som må gå fordi FjellVar sitt anleggsområde i krysset mot Snekkevik frå skulen, kan no ta bussen gratis. Vi høyrer at enkelte sjåførar ikkje har fått denne meldinga, men det får vera Tide sitt problem, og vi minnar dei om det! Elevane har rett på skyss! Vi veit ikkje kor lenge dette arbeidet varer.
Parkeringsplassen på skulen: Innkjøring forbode slik skiltet viser!
Minner om at det ikkje er råd å kjøra inn på parkeringsplassen i det tidsrommet skiltet viser. Det er trangt og uoversiktleg på plassen med brøytekantar og snø for tida, så det er ekstra viktig at forbodet vert respektert!
Leirskule neste veke:
7. klassane skal til Hålandsdalen på leirskule neste veke (veke 7). Tilskotet frå kommunen til leirskule er no heva til kr 2000,- per elev. Med tilskot frå FAU med inntil kr 500,- per elev blir det såleis ingen utgifter utover dette. Følg denne lenka for meir info om leirskulen i Hålandsdalen!  
Det er viktig at føresette merkar seg reglane til leirskulen, sjå lenke til info-hefte nederst på sida til leirskulen. Det vert ikkje gitt unntak frå desse.  

18.01.10
Vinter-aktivitetsdag komande onsdag 20.01.:
Onsdag er skulen invitert til Straume idettpark til vinter-aktivitetsdag med ski, skøyter og aking. Vi brukar heile dagen! Detaljar kjem i ranselpost! Stor takk til Sotra Sportsklubb for at dei har også ordna med busstransport for oss gjennom Turbuss-Vest og gjort dette mulig for oss! 

05.01.10
Omvendt julekalender til inntekt for SOS barnebyar:
Resultatet av arbeid med julekalendaren i adventstida vart heile 13074,- kroner. Gratulerer til klassane med kjempeinnsats! Pengane er overført til SOS! 
Referat frå FAU-møte i haust:
Alle referata finn du no under menyen til venstre! Der er også oppdaterte retningslinjer for FAU. 


15.12.09
Dei siste dagane før jul:
Den store høgtida er vel ei veke fram i tid. Klassane er i mål med sine julesamlingar arrangert av klassekontaktane. Komande fredag, 18.12., er det skulegudsteneste. 1.-4. klasse reiser frå skulen 09.10 og er tilbake rundt 10.40. 5.-7. klasse reiser kl 10.10. Dei er tilbake kl 11.40. Resten av denne dagen vert vanleg skuledag. Elevar som ikkje skal delta på skulegudstenesta, får tilbod her på skulen. Føresette melder frå til kontaktlærar. Skulegudsteneste er no heimla i skriv frå departementet, sjå her. FAU har slutta seg til at Brattholmen skule deltek på skulegudstenestene som del av kulturbyggjande tiltak og norsk tradisjon (møte i FAU 24.10.07, sak 4).
Siste skuledag før jul vert tysdag 22.12. i år. Elevane er på skulen til kl 11.20 denne dagen. Skulebuss går kl 11.30. SFO har ope som vanleg til kl 16.30.
Første skuledag på nyåret er måndag 04.01.10. Vi startar til vanleg tid kl 08.55. 


ØNSKJER ALLE EI GOD JUL OG EIT GODT NYTT ÅR! 

30.11.09
Juletilstellingane for klassane:
Komiteen har bestemt å prøva ein ny vri på julelotteriet i år: Det vert selt lodd på sjølve tilstellingane på kvar  av dei tre kveldane. Så vil det verta trekking også kvar kveld. Det vert såleis viktig å ha med seg kontantar slik at ein kan kjøpa lodd! Hugs at tanter, onklar og besteforeldre og slekta elles også kan vinna!
Kommunebudsjettet 2010 med handlingsprogram ligg no til høyring:
Vi i skulen merkar oss framlegget om å auka tilskotet til leirskule til kr 2000,- per elev. Vi vonar at kommunestyret går inn for dette og i neste omgang fullfinasierer tilbod om leirskule!
Møte i Skulemiljøutvalet, 25.11.09:
Møtet vedtok skulen sin reviderte "Handlingsplan mot mobbing". Planen vert revidert formelt kvar haust. Du finn også planen under den rette overskrifta til venstre på denne sida!

18.11.09
Semesterslutt for klassane før jul:
Vi følgjer opplegget frå i fjor med lokale, steg-vise julefestar. Julekomitéen har sett opp følgjande plan:
7. desember :     Kl 17.30 3. Klasse 
                         Kl 18.30 4. Klasse 
                         Kl.19.30 7.Klasse
8. desember:      Kl 17.30 1.Klasse 
                         Kl 18.30 6.Klasse
9. desember:      Kl 17.30 2.Klasse
                         Kl 18.30 5.Klasse
Influensa A (H1N1) svineinfluensa:
Det er ikkje noko stort  utbrot av influensaen her på skulen. Per dato er det lite fråver p.g.a. dette. Det gjeld både elevar og vaksne. Skulesjefen har likevel fornya det offisielle info-skrivet vedkomande influensaen, sjå her.

12.11.09
Straumstans i Brattholmen-området måndag 16.11.
BBK melder at det vert straumstans i vårt område i inntil ein time frå kl 11.20 komande måndag 16.11.09. Grunnen til dette er det pågåande anleggsarbeidet som også omfattar arbeid med høgspent-kabel. Straumen er tilbake kl 12.20. Dette vil ikkje føra til anna enn små justeringar her på skulen, så skuledagen går stort sett som normalt.
Massevaksinasjon mot influensa A
Det er varsla at i samband med massevaksinasjon mot influensaen, vil plan for skulehelsetenesta bli endra fordi heleseøstrene vil vera kalla inn til dette arbeidet, sjå orientering frå leiande helsesøster her. Skulen vil kunna formidla meldingar til skulehelsesøster ved behov. Ta kontakt!
Liste over klassekontaktat og FAU-medlemmer
Lista over klassekontaktar og FAU-medlemmer er no ferdig, men manglar namn i 5A. Desse vert førte på når dei ligg føre. Lista finn du i menyen til venstre, både under Råd og utval og Klassekontaktar. 

03.11.09
Influensa A (H1N1) - svineinfluensa:
Det er no slått fast at influensaen er registrert i ein klasse , 4a. Ber om at føresette til elevar i risiko-gruppe merkar seg dette. Håpar at mange av elevane i desse gruppene no etter kvart har fått/får vaksine. Viser elles til info på Fjell kommune si heimeside: Klikk på kommunevåpenet nede i menyen til venstre!
Torsdag 05.11.09 er elevfri dag:
Viser til skuleruta (du finn den under meny t.v.) der valdagen var skuledag og 05.11. er elevfri dag. SFO er og stengt denne dagen.

27.10.09
Fri skuleskyss frå/til Ebbesvik:
Viser til sak 29.09. Dato for gratis skuleskyss vert altså frå 15.11. og til og med siste februar (28.02.) Info vil og gå ut i ranselpost går ut til alle det gjeld når alle detaljar er på plass.
Graving på parkeringsplass/innkjøring:
FjellVar opplyser om at det frå i morgon, onsdag 28.10., vert grave ned ein stor kum i parkeringsplassen, nedre del, her på skulen. Det vil difor vera ein del anleggsaktivitet i dette området ut veka.
Influensa A (H1N1) - svineinfluensa:
Det er framleis ikkje meldt om tilfelle ved Brattholmen skule. Av omsyn til elevar i risiko-grupper er det viktig at skulen får melding om nokon skulle få påvist sjukdommen. Dette vi straks bli meldt på denne sida!
Kvalitetsbetringsmidlar:
Skulen har fått godkjent søknaden sin. Heile summen vi søkte om, er ikkje innvilga, men vi har fått kr 150.000 til å nytta til å betra kvaliteten på området og undervisninga vår. Detaljane er enno ikkje kjente for oss. Vi er takksame til kommune for løyvinga!

23.10.09
Referat frå EKSTRA-ORDINÆRT årsmøte 15.09.09 i Foreldrerådet og møte i FAU 28.09.09 lagt ut:
Årsmøtereferatet 15.09.09
Referatet frå møtet i FAU finn du her! 

20.10.09
Resultat av aksjonen for CARE (TV-aksjonen):
Alle klassane på skulen hadde fokus på hjelpearbeidet til CARE heile forrige veke. Om onsdagen hadde vi tradisjonell turmarsj, sjølv om vi måtte endra ruta i år til ein meir lokal variant her nede i Snekkevik-området. 7. klassane tok seg av sal av heimebakte bollar til kr 5,-/stk, så det var mykje bolle-eting i huset i eit par dagar! I alt kom det inn kr 8340,- til aksjonen! Vi takkar så mykje for alle som ytte ein innsats!
Torsdag 05.11.09 er elevfri dag:
Viser til skuleruta (du finn den under meny t.v.) der valdagen var skuledag og 05.11. er elevfri dag. SFO er og stengt denne dagen. 

29.09.09
Solidaritetsaksjonen 2009:
Frå veke 42, første veka etter haustferien, kjem vi til å arbeida med prosjekt i samband med TV-aksjonen i år. Vi håpar vi kan vera med å hjelpa Care-Norge med mykje støtte! M.a. vil vi ha turmarsj som vil gå i ein annan trasè i år enn den vanlge rundt vatnet, og det blir startkontinget som før. Alle er velkomne! Les om TV-aksjonen på nettsidene til Care-Norge her!
SFO og haustferie:
Diverre blei halvårsplanen for SFO utdelt med veke 40 som haustferieveke. I år stemmer ikkje det. Neste veke, altså veke 41, er veka for haustferie i år. Dette blei teke opp på foreldremøtet.
Skuleskyss til Ebbesvik i vintermånadene:
Frå 15.11. til 01.03. får alle elevar fri skuleskyss til og frå Ebbesvik. Dette vil gjelda frå midten av november dette året. 

16.09.09
Brattholmen skule godkjent!
Endeleg har vi klart å få godkjent skulen etter "Forskrift om miljøretta helsevern" av 1995. Dette har vore ein lang, omstendeleg og komplisert prosess som har nådd media innimellom i desse åra. 
Omlegging av FAU:
Etter ekstraordinært årsmøte i Foreldrerådet i går er det klart at FAU frå no av vert samansett av ein klassekontakt frå kvar klasse. Første møte i FAU er lagt til 28.09.09 kl 19.00. Referat frå møtet samt innkalling vert sendt ut. 

08.09.09

VALDAGEN 14.09.09 ER VANLEG SKULEDAG HER PÅ BRATTHOLMEN!

Elev-vurdering, endring i forskrift til Opplæringslova:
Frå 01.08.09 er den paragrafen som omhandlar elevvurdering, utvida mykje og endra endra ein god del. Skulen har laga eit kort info-skriv om dette. Det blir delt ut på foreldremøta som alle er/blir inviterte til no om dagen. Sjå skrivet her! Heile paragrafen om elevvurdering og som gjeld barnesteget finn du her. Endringane har ført til at vi legg om modellen for konferansetimar som vi har hatt. Vi flyttar desse til dei to siste vekene i november og dei to siste i mai. Førsteklasse vil ha sin første konferansetime før haustferien og er unnataket.
Nasjonale prøver for 5.klasse:
Desse held fram og vert gjennomført i dei tre basis-faga  norsk, matematikk og engelsk i september også i år. Engelsk-prøven er gjennomført. Både denne og matematikk-prøven er elektroniske no.
Utvida tysdag for 5.-7.klasse:
Tysdagane har kvar av klassane på mellomsteget fysisk fostring i ein skuletime, også kalla trim her hos oss. Klassane har vore med å laga plan for hausten. Dei har tilsyn frå ein av assistentane våre i desse timane. Ordninga er pålagd frå sentralt hald. 

24.08.09
Ekstraordinært årsmøte i Foreldrerådet:
FAU kallar inn til nytt årsmøte 15.09. kl 19.00 på personalrommet på skulen. Endringar i retningslinjene til FAU er på saklista. Endringane medfører at ein av klassekontaktane frå kvar klasse kjem til å utgjera FAU-styret frå det tidspunktet årsmøtet vedtek. Sjå innkallinga her! Alle er velkomne! 

19.08.09
1. skuledag:
Vi har teke imot 32 førsteklassingar idag! 13 av dei går i nynorsk- og 19 i bokmåls-klassen. Vi ønskjer foreldre og elevar tillukke med dagen!
Graving ved avstigingsfeltet, konsekvensar for biltrafikk/elevkjøring.
Fjellvar legg om hovudvassleidning og kloakk til området i samband med bygging av fortau ned til skulen. For tida er avstigingsfeltet anleggsområde. Dette vil halda fram i om lag 3 veker (til 09.-10. september). Vi ber om at kjøring til og frå skulen vert avgrensa til eit absolutt minimum i denne perioden særleg. Det er sett opp gratis skuleskyss gjennom anleggsområdet slik at det ikkje bør vera nødvendig med privat transport til og frå i større utstrekning. Dersom førsteklasseforeldre føler dei må kjøra i ein periode no, må kjøremønster følgjast. Parkering for å følgja elev er ok, men må då vera på vegskulder før innkjøring til parkeringsplassen til skulen. Innkjøringa til garasjeanlegget ved parkeringsplassen må haldast fri for bilar!
Trafikk til og frå skulen om morgonen gjennom Storskaret (anleggsområdet).
Skulen har bedt Statens Vegvesen om at entreprenøren har vegen open mellom ca 08:40 og 08:55. Vi reknar med at Djønne Maskin er litt smidig i dette tidsrommet og unngår stans i trafikken. (NB: Dette er heilt opp til entreprenøren å finna ut av og ikkje å oppfatta som noko pålegg frå Vegvesenet).
RLE-faget og avgrensa fritak:
Viser her til lenke med lovparagrafen om fritak i deler av RLE-faget. Det er viktig å merka seg at det ikkje vert gjeve fritak frå kunnskapsdelen i faget. 

13.08.09
Skulestart hausten 2009: 
I avisa i dag er det kunngjort kor tid skulane startar denne hausten. Brattholmen opnar skuleåret onsdag 19.08. kl 08.55 for alle klassar. Elevane stiller opp på skuleplassen før innmarsj som vanleg.
Skuleskyss i samband med vegarbeid:
Vi held fram med gratis skyss for elevar som må gjennom arbeidsområdet til vegvesenet, etter mønster frå i vår.
Influensa A (H1N1, svineinfluensa):
Gjennom media er vi kjende med at dette er ein pandemi, dvs at dei fleste land er råka av sjukdommen. (Dette betyr ikkje at sjukdommen nødvendigvis er farlegare enn annan influensa). Influensaen smittar ved dråpesmitte. Det er i alles interesse å avgrensa/hindra smitten så mykje som mulig. Dei tiltaka vi vil setja i verk på skulane i Fjell er først og fremst innskjerping av handhygiene (= vask av hender med såpe og vatn), særleg før mat. Reinhaldarane vil ha instruks om å gå over dørhandtak og rekkverk. Elles gjeld dei reglane som er tilrådd av helsestyresmaktene til ei kvar tid for alle.
Dersom barnet viser teikn på influensa (feber med hovudverk, verk i kroppen, sår hals og nedsett allmenntilstand), skal barnet haldast heime i minimum 7 dagar. Skulle barnet bli sjuk på skulen, tek vi kontakt som vanleg med føresette. Barnet må då hentast og haldast heime i minimum 7 dagar. 
Denne lenka er nyttig for den som vil har meir kunnskap om alt rundt pandemien: http://pandemi.no/
På heimesida til pandemien finn du også informasjon om barn som er spesielt utsette (risikogrupper) og kva du bør gjera om du har barn i denne kategorien.
Nytt 14.08.09: Brev til føresette om influensaen frå skulesjefen i Fjell: Her! 

